
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 


М. Горький

	 

	ОРЁЛ

	 

	Орос хэлнээс орчуулсан Ц. Шүгэр

	Орчуулгын редактор Д. Бадарч

	 


ОМОГТОЙ ЭР

	Хотын гол гудамжны адагт, түүний тал руу гардаг зааг дээр дугант хүүрийн газар луу харсан таван цонхтой дан байшин, саравч адил харагдана. Тэр байшин нимгэн банзаар бүрмэл агаад эрт дээр үед үнсэн саарал будгаар будагдсан боловч наранд түлэгдэж бороонд угаагдаж өгөршсөн модонд нь жилийн жилд тоос шигсээр хөх өнгөтэй болгожээ. Гэсэн ч байшингийн гадна талд хааяа нэг газар зэвхий өнгө нь үлдсэн учир юманд цохиулаад хөх няц болсон юм шиг байна. Асар эртний энэ байшин хашаан дотор лав цаана байх бөгөөд цонхны бүүдгэр шил, хүүрийн газрын дааман хаалганы төмөр сараалж руу түүний цаадах хүүрийн загалмай харсаар залхаж гүйцээд алс тэнгэрийн тэртээ рүү харахыг мөрөөссөн мэт байна. 

	Төмөр нь зэвэрсэн дөрвөн хаяг эл байшингийн нүүр талыг чимэглэнэ. Түүний нэг дээр «энэ бол хэргэм зэргээр шагнагдсан зөвлөх бэлэвсэн эхнэр Анна Репьевагийн байшин» гэжээ. Нөгөө дээр нь хэдийгээр эздийн байранд цэрэг хүн аль эртнээс буулгадаггүй ч гэсэн «Гаднын хүн буулгана» гэж бичжээ. Гурав дахь дээр нь: «Замба гүрвүүлийн1 нийгэмлэгт даатгагдсан» гэжээ. Энэ нийгэмлэг нь гучин жилийн тэртээ «баларсан» байлаа. Дөрөв дэх хаяг нь арай том, шинэхэн, хурц ногоон өнгөтэй, хос толгойтой бүргэд зураад түүнийг тойруулан хар үсгээр бичсэн нь «Мямлин хошууны нэгдүгээр хэсгийн шүүхийн даргын контор» гэсэн байлаа.

	Шүүхийн дарга зун нь арван бээрийн хол байдаг Савелов гацаанд зусаж, баасан гарагийн өглөөний арван цаг хэр «шүүх хурал удирдахаар» морилон ирнэ. Тариачид шүүн таслах хуралд өглөө эртлэн цугларч, цэлмэг өдөр бол конторын нь цонхны дэргэд зүймэл тоосгон дээр сууцгаана. Бороотой бол хашаанд шахалдан байна. Том бөгөөд хоосон хашаанд нь далбис ургаж нурсан саравчаар нөгөө хашаанаасаа тусгаарлагдсан байна. Хашаан дунд худаг, тахир өвгөн бургас байна. Өмхий ногоон дундаас түлэнхий маалингын утас, пийшингийн үлдэгдэл овоолоостой туйпуу цухуйн харагдана. Шүүхийн даргыг заримдаа нэг цагаар, хоёр цагаар, таван цагаар ч хүлээнэ. 

	Халуун байгаа тул яг л байшингийн дээвэрт байгаа юм шиг бүлээн тоос, сангасны үнэр хот даяар ханхална. Хүүхэд багачууд сургуульдаа, авгай хүүхэд гал тогооны болон ногоо тарианы ажилтай, эрэгтэйчүүд нь албандаа ажилдаа байгаа тул хот нам жим ажээ. Конторын гадаа байгаа ядуу даржин хувцастай, бавайсан бавайсан сахалтай хүмүүс хөлрөн, биеэ маажин суух нь сууж, хэвтэх нь хэвтэж байх бөгөөд зарим нь зүүрмэглэн ганц нэг хүн пажигнатал, тачигнатал хурхиран унтана. Янз бүрийн өнгийн намуухан яриа тасралтгүй гарна. Холоос түүнийг чагнавал дандаа нэг л хүн яриад байгаа юм шиг санагдана. 

	— Ирэхгүй нь ээ. 

	— Хар даа, дахиад ирэхгүй нь дээ. 

	— Бидний өдрөө алдах ч тэрүүнд падгүй биз ээ. 

	— Эзэд ч биднийг маллаж байна аа

	— За энэ ч бас яах вэ!

	— Тийм ээ, зөөлөн шүү. 

	— Омогтой доо

	— Харин гуравдугаар хэсэг дээр тэрүүний чинь ах Костянкин гэж нэг нохой бий дээ!

	— Амаа мэдэж яриасай. Гришка дуулбал чамд үзүүлээд өгнө дөө. 

	— Чамайг ээзгий болгоно шүү дээ. 

	Оршуулгын газар, нэгэн ямаа толгойгоо ихэмсгээр данхалзуулан явна. 

	— Дарга явж байх шиг байна... 

	— Тийм байна аа. 

	Яриа түр намдахад оршуулгын газар уран жиргээ чанга чанга дуугарна. 

	— Түүний морины өмнө малгайгаа авч бай гэж Костянкин тушаасан, 

	— Худлаа!

	— Үнээн. Авахгүй бол нэг өдөр сууна. Хоёр дахь удаагаа авахгүй бол гурав хоног сууна. 

	— Солиотой явдал аа

	— Ийм явдал ч бас байдаг юм. Мусин - Пушкин шүүж шүүж байгаад гэнэт мал руу буудаж гарсан. Хээрээс мал туугаад ирж байгаа. Мань хүн цонх түшиж байгаад унагаад байя гэсэн. Тэр ганц буутай ч хүн биш, будаан сумаар ч буудна, жирийн сумаар ч буудна. 

	— Олон мал алсан уу?

	— Тав сан бил үү дээ

	— Тийм ээ үнэн. Тийм явдал болсон юм. 

	— Түүнийг хүлээд хотод аваад ирлээ. Тэгсэн тэнд «Аль хэдийний солиотой болсон хүн гэцгээж байсан» 

	— Мөн золиг оо!

	— Тэгээд солиотой хүнийг шүүсэн үү?

	— Тэгэлгүй яах вэ, шүүсэн

	— Ялласныгаа өөрчлөөгүй юү?

	— Үгүй яалаа гэж дээ! Хуулийг яаж тэгж болох вэ? 

	Нэгэн хүн гундуухан дуугаар:

	— Олзлогдсон туркчүүд шиг л сууж байна, ээ чааваас... гэхэд

	— Ингэж суух хэрэг байна гэж хариу дуулдаад дахин намуухан яаралгүй, яриа үргэлжилсэн нь:

	— Констянтин хуцахдаа мастер хүн шүү

	— Чаддаг юм уу?

	— Хүдэх эр урдаас нь хараал тавих учиргүй

	— Бүх дарга нар хуаранд манай ахаас сурцгаасан юм

	— Константин гацаанд авгайтайгаа ирлээ. Тэр нь нарийхан, том нүдтэй, намрын навч шиг шар хацартай. Хөрөнгө хогшил гэж нэг чемодан, шатар, торонд суулгасан ногоон тоть л авчирсан юм. Шувуу нь бас даан ч муухай хараана. 

	— Үхсэн хүнийг хэлж байгаа юм шиг л худал хэлж байна аа даа

	— Үнээн, тэр талаар нэрд гарсан шувуу

	— Удалгүй гүү авчирсан. Ёстой сайхан амьтан

	— Өмнө нь очвол малгайгаа авах хэрэг үү?

	— Тийм цав цагаан, хөл нь сүмбэ шиг, нүд нь сэргэлэн гүү.

	— Явж байгааг нь харахад бүжиглэж байгаа юм шиг л байдаг юм. 

	Гүүгээ удтал янз янзаар тодруулан магтлаа. Цуурайтсан дуутай эр эцэст нь

	— Тийм гүүг азарга гишгэхгүй, харин Губернатор л гэж хэлэв. 

	— Хүүе, Евдоким, харж байгаарай, хэтэрч байна шүү!

	— Дараагаар нь аяндаа болж бүтсэн! Байшин, авдар диван, ширээ сандал нь зэрэг зэрэг л бүтсэн... 

	— Хүүе, Гришка сэрээд бослоо шүү... 

	Хүдэх эрс нэг нэгээрээ цувралдан хашаа руу орж, хар өнгөтэй үүдний шатны тэнд шахалдлаа. 

	Тамгын газрын бичээч, амьдралын аливаа хуулийг агуу их мэдэгч, цуутай архичин Гришка өрвийж сэгсийсэн, нойрмоглосоор гэрээсээ гарч ирэв. Тэр чөргөр урт хөлөөрөө том том алхалж, цүндгэр гэдсээ халбиг далбиг хийлгэн, цамцгүй, зузаан даавуун дотуур өмдтэй, хөл нүцгэн, мөр дээрээ алчуур тохсон гарч ирээд худаг руу хүрч очоод хүмүүс рүү харалгүй хэржигнэсэн дуугаар:

	— Алив! гэлээ. 

	Нэгэн хүн модон хувингаар ус татаж, Гришка шувуун цээжтэй зэвхий арьстай биеэ тонгойлгоод хэржигнэсэн дуугаар

	— Хийгээрэй! гэв. 

	Хүдэх эр, халцарч яваа хулуу адил бөндгөр толгой руу, алга адил хонхортой дал нуруу руу нь худгийн хүйтэн ус цутгалаа. Гришкагийн дохигор хөл нь нахигасхийн уралдсан морь шиг хавирга нь түнхэлзэн худгийн амсрын модноос барьж аван ханиалгаж хараал тавин мөн л хэржигнэсэн дуугаар:

	— Арч! гэлээ

	Хүдэх эр, Гришкагийн нурууг хичээнгүйлэн арчлаа. 

	— Аяархан, хог оо! гэв. 

	Сая дээш болоод Гришка хэлсэн нь:

	— Өнөөдөр шүүхийн дарга ирэхгүй, өршөөл гуйх гэсэн хүн байвал нааш нь өгчих. Бусад нь гэртээ харьцгаа! гэв. 

	Хүдэх эрс, хүүхнүүдийн ихэнх нь урам хугарч хашаанаас гарсан боловч зарим нь Гришкагийн хойноос контор луу ороод

	— Григорий Михалыч, ажил явдлыг урагшлуулж өгөөч, буян болно шүү! Хэчнээн ирж байна даа. Хадлангийн цаг болчихсон байгааг та мэдэж байгаа. Бид чинь зав чөлөөтэй улс биш шүү дээ гэлээ. 

	Хуулийн төлөөлөгч, ханиангуутаа

	— Баривчлагдаагүй болохоороо л чөлөөтэй байна гэсэн үг шүү дээ гэж марзганав. 

	Ийнхүү алиалахыг нь хэдийнээс мэдэх болсон бөгөөд хэний ч инээд хүрсэнгүй. Цыган адил буржгар хар үстэй тээрмийн ин чулуу тааруулагч мастер Евдоким Костин ажил явдлыг жирийн тодорхой болгодог билээ. Тэр хөмхий атируулан, бат цагаан шүдээ яралзуулан байж, 

	— Григорий, чи намайг бүү тарчлаа, нармайг чинь цөм цохино шүү. Волокушиныг хүсээд байгаа бол тас буулгаад өгөх л байх. 

	— Гришка, үүдэн шатны дээд гишгүүр дээр зогсоод бүгшүүлэн ханиалгахад хөл нь салганасан учир унахгүйн тулд хаалганы модноос барьж шаргал сахалтай гонзгой нүүр нь чинэрэн минчийлээ. Тэр, зангидсан гараар цээж рүүгээ дэлдэж сая нэг ханиалгаж дуусаад, 

	— Би юу юм бэ? Барьц авдаг хүн гэх нь үү? гэхэд

	— Өөр хэн байх вэ? гэж Костин тайван асуулаа. 

	— Намайг худалдаад авч болно гэж сана аа юу?

	— Бүгд л болдог гэсэнд Гришка хүдэх эрс рүү хандаж

	— Дуулав уу? Албан үүргээ далимдуулж хүн доромжиллоо гэж үүнийг чинь хэлдэг юм. Гэрчлээд өгөөрэй гэлээ. 

	— Ээ, хар мал гэж Костин хэлүүтээ түүн рүү гар ширвээд холдлоо. Гэрч болохоор удирдсан хүдэх эрс түүний хойноос түргэн алхацгаав. 

	Гришка, цээжээ илэнгүүт шатны дээд талын гишгүүр дээр сууж нойтон толгойгоо сэгсэрнэ. Бууралтаж яваа шаргал үс хацар луу нь унав. Хуулийн төлөөлөгчийн нүд хавдсан, улайсан байлаа. 

	Тэрээр:

	— Өөдгүй амьтад гэж хоолой шахан хэлснээ дахиад л ханиалгаж эхлэв. 

	 

	 

	Шүүхийн дарга унаа мориор буюу гоё морин тэргэнд сууж ирнэ. «Зүтгэх хүчин» нь жижигхэн биетэй, омголон морь билээ. Хачин үг цөөнтэй, хуучин морин цэрэг яваад хөдөөгийн манаач болсон Иконников түүнийг маллана. Тэр бол шүүхийн даргын жүчээч, дэлбэгч бөгөөд ан хийх, загасанд явахад нь дагалдана. Иконников бол том биетэй, боровтор царайтай, халзан, товч адил дугариг нүд нь бүлтгэр биш хавтгай юм шиг санагдана. Улаан хүрэн цамц өмсөж, цэрэг хар өмднийхөө захыг бүсээр даруулна. Өргөн бүсэндээ шар ширэн хуйтай гар буу, зүүн ташаа руугаа цагдаа сэлэм агссан түүний хажууд юүдэнтэй саарал цув өмссөн шүүхийн дарга дээд зиндааны ламыг санагдуулна. 

	Хүдэх эрс малгайгаа аваад шахцалдан дуугүй зогсож, авгай нар тэднийхээ ар талд нуугдацгаажээ. Өвдгөө хүрсэн урт пиджак, судалтай бор өмд, хар товчтой майжгий шаахай өмссөн Гришка Яковлев их зовоогчийн дүртэй хөмхий атируулан зогсоно. 

	Иконников өндөгний хальс хуулах адил шүүхийн даргын цувыг тайлан авахад тэдний өмнө шударга аалийг бүтээгч шүүхийн хуралд зонхилох ёстой2 «өршөөл үнэн хоёрыг» хайрлагч танил дасал хүний байдлаар гарч ирлээ. Шүүхийн дарга дөч гаруй насалж яваа хэдий атугай ч өндөр чилгэр нуруутай, өргөн ханхар цээжтэй ажээ. Мөнгөн буурал үс нь гавлыг нь чимэглэж, өтгөн бавгар сахал, талбиун том нүд нь зөөлөн улаан царайд нь зохижээ. Тэрээр алтан шаргал чисчүү цамц, морин цэргийн нарийн өмд, гялалзсан сайхан гутал өмсжээ. Харласан мөнгөн толиотой өргөн бүсний цаанаас сураар сүлжсэн богинохон ташуур цухуйна. Бариулыг мөнгөлсөн нь төмөр ташуур мэт санагдана. 

	Шүүхийн дарга өргөн дух хацрынхаа тоосыг цагаан алчуураар арчиж мөнгөлөг цагаан үстэй толгойгоо сэгсрээд, хоёр гараараа өтгөн цагаан сахлаа засаж, нүдээ онийлгон инээмсэглэн байж

	— Дахиад л бас өчнөөн олон хүн цугларчихаа юу гэж залхуурсан мөртөө ихэмсэг дуугаар дуугараад, — За сайн байцгаана уу! гэв. 

	Тариачин олон янз янзын дуугаар хариу мэндэлж, авгайчуул үлэмжийн гоё эзэн рүүгээ бишрэн харцгаав. Зарим нь залуу зандан цагийнхаа зүүдийг санагалзаж, бас «хээр талд эзэнтэн явна, түүний урд хоёр нохой нь, ар талд нь хоёр зарц нь явна, тэгээд тариачин бүсгүйтэй дайралдаад түүнд хайр сэтгэлээ өгч эхнэр болгон авсан юм гэнэ лээ» гэдэг дуу санаанд нь ор оо биз ээ. 

	Шүүхийн дарга, түүний залуусаг байдал, эрүүл тэнхлүүн бие, бяр чадлыг хүмүүс таатай харж байна гэдэгт үзтэл итгэлтэй байлаа. Тэр булчин шандсаа чангалан суниагаад, наран өөрийн биеийг хэр зэрэг гийгүүлж байгааг шалгаж үзэх мэтээр нүдээ онийлгон тэнгэр өөд харав. 

	— Яковлев ээ! Ширээ сандал конторт оруулаач. Халуун, ялаа их байна. Хаалгаа хаачих! гэхэд

	— За гэж Гришка хахинуун дуугаар хэлээд бас, — Зам тавиарай гэж хашхирав. 

	Ногоон хулдаасаар бүтээсэн ширээ сандал, шилтэй ус, бэх, боодол цаас хойноос нь оруулж яваа сүүдрээр цугларагсад зай тавилаа. 

	— Гуйх юм их үү? гэж шүүхийн дарга ширээнд суунгуутаа сахлаа илэн асуув. 

	— Арван гурав байна гэсэнд

	— Яасан олон юм бэ? гэж шүүхийн дарга хэлээд, гайхан дал мөрөө хавчсанаа, — Та нар юугаа шиншилж, ямар юмандаа заргалдаж явдаг юм бэ? Та нар чинь хэзээ мөрөөрөө амьдарч сурах юм бэ, а-ан? Ээ хөөрхий, юм боддоггүй ч улс аа даа! Та нарт эрх чөлөө олголоо, та нар ашиглаж чадахгүй юм. Та нарыг сургана... хүмүүжүүлнэ... 

	Толгой нүцгэн, толгойдоо хар булуутай, ширэлдсэн муухай сахалтай, нүд нь ч харагдахгүй дэндүү гонзгой царайтай, туранхай өвгөн цугларагсдын дундаас урагш гарч ирээд гуйлгачин адил залхуутай дуугаар:

	— Өндөр дээд төрөлт Митрий Сергеич минь, бидний үнэт хамгаалагч минь, ядуурчээ! Бүр ядуурч гүйцлээ! Хүн нь олдож, хүнс нь ховорджээ! Хүнс ховорхон байна шүү, эрхэм эзээн! Хүмүүс нь хулгайч, цөмөөрөө хулгайч болжээ... гэв. 

	Олон хүн дундаас нэг хүн

	— Чамаас илүү хулгайлдаг хулгайч хаана байна аа? гэлээ. 

	— Хайг хэмээн шүүхийн дарга шаргал хөмсгөө атируулан хашхирахад

	— Хэн энийг хэл ээ вэ? гэв. 

	— Евдоким Костин гэж Гришка тодруулав. 

	— Үнэнийг хэллээ, сахиус минь гэж хот газрын том биетэй эрээн палаажтай ахимаг авгай нотоллоо. 

	— Дуугаа тат! гэж шүүхийн дарга ширээ шаангуутаа хатуу тушаагаад

	— Танд урьдчилан сануулсан, миний дэргэд бүү хараа гэдгийг дахин сануулъя! Дуулав уу? За ингээд... гэснээ сандлын түшлэг налуутаа гараа дээш өргөж, доёлзуулан байж нухацтайгаар:

	— Би, шүүх бүтээдэг хүн. Энэ бол чухал үйл явдал. Шүүх бол та нөхдийн эрхээ ухамсарлахад чинь сургаж байна. Ойлгож байна уу? Ойлгох ёстой. Би анх удаа ярьж байгаа биш шүү. Эрхээ ухамсарлана гэдэг бол та нөхөд бие биеэ гомдоохгүй, хараалцахгүй, зодолдохгүй байна гэсэн үг. Хулгай хийхгүй байя. Сангийн ойгоос хулгайн аргаар мод огтлохгүй байя. Хоригтой газраас мөөг түүхгүй байя. Албан татварыг цагт нь улсад төлж байя. Нутаг хошуундаа ч мөн ялгаагүй. Мөнгөө уучхалгүй... 

	Тэр уурлалгүй, яаралгүй, тун залхуутай ярилаа. Яриутаа хашаан дотуур алхалж яваа Иконниковыг нохой адил дагаж яваа хээр гүү мөрийг нь хошуугаараа нудран чихийг нь үмхэж авахыг оролдож явааг харлаа. 

	— Бүү тэнэгрхэх гэж Иконников бүдүүн дуугаар хэлээд, өврөөсөө ёотон бол уу гэмээр нэг юм гаргаж гүүнийхээ аманд хийлээ. 

	— Та нарт хэчнээн ч өглөө гэсэн бага гэдэг гэж хэлэхдээ шүүхийн дарга найдлага муутайяа гар ширвээд, — Би та нарыг мэднэ ээ! Та нар бол чирэгдэлтэнгүүд, ховч харууд, хогийн явдалтангууд! Атаа жөтөө, хор, шарандаа идүүлж байна, та нар! Та нар заргалдацгааж байна. Хэнтэй бил ээ? Дандаа л баячуудтай. Тэд нар л та нөхдийг хавчаад амар заяа үзүүлэхгүй юм шиг ярьж байна. Тэд та нарт ажил өгч байна уу? Харцгааж байна уу? Надад бол төрийн эзэн ажил өгч байна. Та нарт бол баячууд гэв. 

	Шүүхийн даргын хялалзсан харц тогтуун болж хөмсөг нь атирлаа. Худгийн амсрын мод түшээд бургасны сүүдэрт нэгэн авгай хөлөө алцайн суужээ. Түүний банзлын хормой доор, чөргөр биетэй, майга хөлтэй, шалдан шахам хүүхэд унтана. Түүний цүндгэр гэдэс дээгүүр ялаа гүйлдэнэ. Тэр авгай амаа гайхалтай ангайлган толгойгоо эвгүйеэ гилжийлгэн мөн унтана. 

	Шүүхийн дарга авгай руу хуруугаараа зааж

	— Тэрүүнд юу хэрэгтэй юм бол? гэж асуулаа. 

	Ар талд нь бурхны сахиул адил зогсож байгаа Гришка хяхнасан дуугаар

	— Пелагея Ямицикова байна. Нөхөр нь хүний амины хэрэгтэй дөрвөн жил шоронд сууж байгаа. Амины алгын чинээ газрыг нь хураагаад авчихсан юм гэв. 

	— Тээр, харцгааж байгаа биз. Хүн алсан байна гэж шүүхийн дарга өгүүлээд түрүүчийн ярьж байсан руугаа эргэж: — Баян эр бол ухаантай эр гэсэн үг гэдгийг та нар бодолцох ёстой. Ухаантай учраас баян байгаа юм. Тэр бол төр улсын тулгуур, хааны түшиг юм шүү! Баян байна гэсэн үг бол баатар байна гэсэн үг. Бурхнаас ухаан санаа бие цогцсын онцгой хүчтэй заяасан байна. Ингэж бодолцох нь зүйтэй байх гэлээ. 

	Сүрхий гандаж, хуучирсан цэмбэн дээл өмссөн тагжгар өвгөн Василий Кириллович Волокушин олны дунд зогсоно. Дээл өвгөндөө ховордож хэнгэрэг адил том гүзээн дээр нь зөрж товчлогдохоо болиод хормой нь өвдөг рүү нь унжжээ. Хулуу адил шар шалхгар нүүр нь энд тэндээ буурал үстэй агаад тэр бүхэн доошоо эрүүнд нийлж сийрэгхэн шовх сахал болсон байна. Сэвхтэй хөх хамар дээрээ, мөнгөн хүрээтэй нүдний дугариг шил тавьжээ. Шилний цаана, шаргал нүдний хөхөлбөр хүүхэн хараа бүдэг бадагхан гялтганан байна. Халзан толгойн арьс даавуу адил үрчийн атираатжээ. Тэр бол хоёр усан тээрмийн эзэн, хар амиа бодох талаар нэрд гарсан хүн ажээ. Тэр шүүхийн дарга, нутгийн шүүх, тойргийн шүүхэд дандаа зарга заалхай хийж явдгаараа бас нэрд гарсан чирэгдэлтэй эр байлаа. 

	Тэр шүүхийн даргын үгийг гараа гэдсэн дээрээ зөрүүлээд их л намбатай байдлаар сонсоно. Дээд уруулаа дорвойлгон сахлаа хөдөлгөж, доод уруулаа унжуулан цөөн хэдэн шүднийхээ хар угийг гаргажээ. 

	Хүмүүс бараг хөдлөлгүй маш анхааралтай сонсож эзнийхээ урт сунжуур яриаг чагнана. Ихээхэн залхуурах байдал гарч эв дүйгүй байдлыг дарагдуулна. Шүүхийн дарга хорхийтэл нусаа татаад цаас эргүүлэн байснаа

	— Бунаков, Дроздова хоёр байна уу? гэж дуудав. 

	Толгойдоо булуутай өвгөн, хот газрын палааж өмссөн зузаан уруултай хүүхэн хоёр шил рүүгээ цохиулсан адил ихэд тонгойн ширээний дэргэдээс бослоо. 

	— За яасан бэ? Ярилцаж тохирсон уу? Эв зүйгээ ол оо юу? гэж шүүгч асуулаа. 

	Том, улаанаар эргэлдсэн нүдтэй авгай

	— Чадашгүй ээ, дээд дарга аа, би чадахгүй. Энэ хөгшин тамтаг миний үнээг салгалаа. Иш сахиус минь, ямар үнээ байсан гэж санана. Тийм сайхан амьтныг би юутай зүйрлэх вэ, дөрвөн хөлтэйгөөс биш хүн шиг л амьтан байлаа. Гурван хөлтэй үхэр гэж байдаггүй шүү дээ. Хүн бол яах вэ нэг хөлөөрөө явж болно гэх сэн. Тэгвэл одоо үнээгээ мах болгохоос өөр яах вэ? гэж бүдүүн дуугаар ярилаа. 

	— За боль боль! Би бүгдийг нь дуулсан. Бунаков чи үнээг нь төлж өгнө шүү дээ гэж шүүхийн дарга уурлан хашхирав. 

	— Хүндэт дарга, мэргэн шүүгч гуай... гээд өвгөн ярихдаа нүүрээ таглаж ганхалзан, — Миний овьёосыг хэн төлж өгөх вэ? Үнээ нь хэчнээн овьёос сүйд хийсэн гэж бодож байна. Манай овьёос руу үнээгээ албаар оруулсан юм. Дандаа санаатайгаар ингэж байдаг хүн... гэв. 

	— Намайг санаатайгаар амьд яваа хүн гэх нь үү? гэж авгай уурсан асуув. 

	— Тэрийг хэн мэдэх вэ? Чи бол шуламстай хувилгаантай тун адил

	— Дээдэс даргатан, юу ярьж байгааг нь та харж байна! Ах аа, цус нэгтэй төрсөн ах минь хулгайчаас намайг хамгаалж үзээрэй. 

	— Дуугүй бай! гээд тасхийсэн шүүхийн даргын улаан царай цонхийж, цэнхэр нүд нь гялалзаад, — Хогийн энэ хэрүүлээ өнөөдөр энд дуусга гэж тушаая! Тэгэхгүй бол баривчилж долоо долоо хоногоор суулгана шүү... Зайл, хогууд аа! гээд, — Костин, Волокушин хоёр бий юу!? гэж дуудлаа. 

	Волокушины хойноос Евдоким Костин хүрч ирлээ. Түүний нуруу намхан хохигор, нүд том, цагаан пиджак нь урагдсан, өрмөг даавуун өмд нь заваан, хөл нүцгэн учир өвдгөө хүртэл өмдөө шуужээ. Нас гуч хүрсэн байгууштай, боровтор царайтай, сүржин байдалтай, хар сахалтай, цыган хүнтэй адил харагдана. Ташуур барьж агсан шүүхийн дарга түүн рүү эвгүйрхэн харж байтлаа энэ завсар Гришка тонгойн даргад хандаж, 

	— Митрий Сергеыч гуай тээр нэг хүн дахиад инээж байна. Яагаад ч дийлдэхгүй улс юм аа гэхэд, 

	— Цаад үхрээ аваад ир! гэв. 

	Гришка бавгар сахалтай, сэргэлэн дүртэй намхан хүн дагуулаад ирэв. Шүүхийн даргын царай улсхийн аяархнаар:

	— Чи хаана инээж байна аа? гэж асуув. 

	— Тээр тэнд гээд нөгөө хүдэх эр гараараа заав. 

	— Энд юу болж байгааг чи мэдэж байна уу?

	— Бодвол шүүхийн хурал л бол уу гэж тэр эр там тум хэлэв. 

	— Тэгвэл мэдэж л байгаа юм байна даа! гээд шүүхийн дарга дахин цонхисхийгээд, — Тийм учраас мэдсээр байж, санаатайгаар инээсэн чамайг гурав хоног шоронд хийнэ дээ гэлээ. 

	Хүдэх эр гайхан толгой сэгсэрч эргэн тойрон хараад алаг эрээн утастай өмднийхөө хармаа руу гараа хийв. 

	— Зайл гэж шүүхийн дарга хашхираад ширээ ташуурдсанаа сандал дээрээсээ босов. Нөгөө эр далдиран зайлснаа дугтуйтай захиагаа өгөөд

	— Таны ах Сергей Сергеичийн захиа шүү гэдгийг илтгэе гэв. 

	Нутгийн дарга түүний гараас захидлыг булаан авч дугтуйг уншсанаа инээвхийн асуусан нь

	— Чи анх удаагаа манай энд ирж байгаа юм уу?

	— Тийм гэж хүдэх эр хүлцэнгүй өчив. 

	— Ах чамд хэдийд захиа өгсөн бэ?

	— Өчигдөр үдийн хэрд

	— Явган явж байсан уу?

	— Сажсан

	Шүүхийн дарга дахин хөмсөг атируулж, нүүрээ захиагаар сэвээд нөгөөх эр лүү түр зуур дуугүй харлаа. Шаргал сахалтай, цэмцгэрхэн зассан, толгойн үс нь толигор, малгай тавьсан адил байна. Хүзүү, нүүр нь саяхан халуун усанд орж угаасан юм шиг цэвэрхэн аж. Нүд нь зөөлөн цэнхэр. Зүүн гарт нь тоос болсон бор даавуу байна. Түүний гадуур хуучин даавуун цамц, сүрхий элэгдсэн жирийн нэг цоохор хантааз байлаа. Тэр нь өнгө өнгийн чисчүү зүйж оёсон мэт харагдана. 

	— Сажсан гэдэг чинь юу гэсэн үг вэ? гэж шүүгч ширүүн асуув. 

	Хүдэх эр хөл сэлгэн байж их л яаран,

	— За байз Сергей Сергеич хэлцгээсэн, тэгэнгүүт л би гарсан... 

	— Та чинь ярихдаа... золиг бол... үгэнд чинь утга алга. Сажсан гэж анх чамайг хэн сургасан юм бэ?

	Хүдэх эр хүлцэнгүйгээр

	— Уран барилгач гэв.

	Шүүхийн дарга нүдэнд нь юм орсон мэт нүдээ анивчуулан амаа дугуйруулан ангайж өтгөн сахлаа бавалзуулан тачигнатал инээв. Пар пархийн инээхэд нь ч хүмүүсийн хөлстэй баргар царайд инээд тодорлоо. Бунаков хүртэл пидхийтэл инээснээ тэр даруй алгаараа амаа таглав. Волокушины гэдэс түнхэлзэж хацрын нь шалхгар арьс ч хөдөлж байгаа харагдана. Гагцхүү Иконников л энд болж буй явдал руу анхаарал хандуулсангүй. Тэр худгийн дэргэд зогсож гүүгээ хувингаар усална. Алгаараа ус утгаж унтаж байгаа авгайн толгой цээж рүү хийж байлаа. 

	Шүүхийн дарга инээхээ бользнож алчуураар нулимсаа арчаад

	— Ээ золиг бол оо, уран барилгач гэнэ ээ гэж давжан хэлээд, инээвхийн ахынхаа захиа дээр нэг үг бичээд улбартсан нүүрээ захиагаар сэвж

	— Уран барилгач яаж чамайг сургасан байх вэ?

	— Муухай ярих бус цэвэрхэн ярих хэрэгтэй байна. Чамайг хүдэх эр биш, ажилчин гэсэн шүү... 

	— Юун дэмий ярина вэ? гэж нутгийн дарга нялуурангуй хэлээд, — За яах вэ, чамайг баривчлахаа болъё гэлээ. 

	Тэгээд хүмүүс рүү хандаж

	— Хар аа биз?.. Ямар догь эр вэ. Яв гэж тушаал өгсөн! Тэгэхэд тавин хоёр мод газрыг бараг цай чанах зуур л алхлаа. Нэг хоёр гээд, зүүн хөлөө ч, баруун хөлөө ч тавьж, алхаа биз! Сайн байна! Гэсэн ч аа хө, хаа юу хийж болохыг бодлоо! Шүүх гэдэг чинь ямар ч байлаа гэсэн сүм мөргөлийн газар гэсэн үг. Учир нь шүүх бол үнэнийг хамгаална. Үнэн маань бурхнаас заяасан зүйл гэв. 

	Тэр гараа дээш өргөхөд, хумс нь цайрантав. Гэвч шүүх таслах газрыг сүмтэй зүйрлэсэн нь хараахан сэтгэлд хангамжтай болоогүй учир шулуухан

	— Шүүх гэдэг бол бурхны өмнө цэргийн парад үзүүлсэнтэй адил. Хаана хэний ч өмнө ялгаагүй гээд, хүмүүс рүү дахин хандаж

	— Хэрэв надтай уулзсан та нөхдийн нэг нь тэгсэн бол тийм танхай эрийг би долоо хоног суулгах байсан. Та нарыг сургах хэрэгтэй байна. 

	— Тэгэх нь зүйтэй! гэж Волокушин сүрхий санаа алдаад баттай хэлсэнд, шүүхийн дарга хантааз бүхий эртэй дахин ярилцсан нь:

	— Чамайг сайн модчин гэж ах хэлсэн байна. Манай Савелово руу оч л доо, би тэнд чамд ажил олж өгье. 

	— Эрхэм дээдэс минь, би багажгүй хүн шүү гэж модчин хэлэв. 

	— Уучихаа юу?

	—  Барьцаанд өгсөн удаа бий. Хүүхэд шуухад үхээд, жимс гүзээлзгэнээ ч идэж гүйцсэн, оршуулах энэ тэр ч боллоо. Тэгтэл бас Сергей Сергеич ээ ажлаасаа гарсан. Ингээд одоо Василь Кириллычийн мэдэлд ажиллаж байна. 

	— За яах вэ Волокушин хүлээзнэнэ байх. Хүлээнэ, тийм ээ? гэж шүүхийн дарга асуув. 

	Волокушин мэхийж, 

	— Дмитрий Сергеич ээ... болно оо болно. 

	— Тээр харав уу, харин чи багажаа хаана өгсөн хүн бэ? гэж шүүхийн дарга уурлан хэлэв. 

	— Иван Петровичид гэж модчин дуртай хариуллаа. 

	— Битгий худлаа хэл. Чамд багаж бий шүү дээ гэж Бунаков түргэн хэллээ. 

	— Хүнийх шүү Волокушин. Тийм ажил хийж ч таарахгүй гэхэд

	— Дуугүй бай! гээд шүүхийн дарга Бунаков руу ширүүн харж хэлээд, — Чи яаж байгаа юм бэ? Дамын худалдаа хийх нь үү?

	— Эрхэм дээдэс минь, энэрэлт минь. Бурхны таалалд яаж тийм байж таарах вэ? Миний сайхан санаж явдгаар бол... гээд Бунаков гунигтай дуугаар өгүүллээ. 

	Нутгийн дарга суудлаасаа босоод, их л жинтэйгээр

	— Модчинд багажийг нь бушуухан буцааж өг! Мэдэв үү? Дроздова!

	— Эзээн, би яах вэ, энд байна гэж нөгөө авгай тайвшруулан хэлээд ширээнээс холдон цаашлав. 

	— Чи үнээгээ худалдах уу?

	— Хөлгүй юмаар чинь яах юм бэ?

	Дроздова уйлагнах царай гаргаад цамцныхаа хормойгоор хуурай нүдээ арчив. 

	— Бунаков түүнийг худалдаж авна. Яковлев оо, шийдвэр бич гэв. 

	— Эрхэм дээдэс минь! Би түүгээр чинь яах юм бэ? Одоо зун цаг, махыг нь идэхгүй. Ердөө гарз болно гэж өвгөн улиглалаа. 

	— Хэрэв гонгиноод байвал чи... гэж шүүхийн дарга хашхирсанд Бунаков тонгойн, толгойгоо нуугдуулж олны дунд орсон нь хонины дунд ганц ямаа үгүй болох адил болов. 

	Шүүхийн дарга мөрөө хөдөлгөн залуугийн байдлаар цээжээ гэдийлгээд асуусан нь:

	— Волокушин, чи Костины ажлын хөлсийг яагаад төлдөггүй юм бэ?

	— Эрхэм дээдэс ээ, өгөхгүй байх шалтгаан байна. Евдокин тээрмийн ин чулуу хэмхлүүлсэн. Доод суурь хамгийн үнэтэй москвагийн чулуу, дээд эргүүл нь днеприйн бас л сайн чулуу. Евдокин бол энэ ажлаа сайн ганц мэддэг хүн. Гэтэл миний ин чулууг хэмхэлсэн. Дүрсгүйтэж л ингэсэн хүн байгаа юм. Дүрсгүй хүү ямар хорлонтой байдгийг хүмүүсээс асуу даа. 

	— Нээрэн тэгсэн шүү гэж Дроздова баталлаа. 

	— Надад их гарлага гаргасан учраас ажлын хөлсийг төлөөгүй юм аа. 

	— За болно, харин Костин чи юу гэмээр байна? гэж нутгийн дарга асуув. 

	— Худлаа гэж би хэлнэ ээ. Индэж үзсэн юм уу, асуу даа гэж Костин өндөр дуугаар хариу өчлөө. 

	— Чи битгий надад заагаад бай, тэнэг ээ! Би юу асуухаа мэдэж байна гэж шүүхийн дарга хашхирлаа. 

	Тэр, янжуур татах зуураа шийд гаргасан нь:

	— Волокушин! Мэдэх хүнээр ин чулууг үзүүлж, хэмхэрсэн үгүйг нь хэлүүлье! гэв. 

	Евдокин Костин инээвхийлэн ширээ рүү дөхөж ирлээ. 

	— Эрхэм дээдэс ээ! Зөвхөн ажил гэвэл юу хэлэх юм бэ, мэдэх хүмүүс гэдэг чинь бүгд тээрэмчид, тэд миний эсрэг л юм хэлнэ. Би шулмуудыг мэднэ ээ. 

	— Чи юу гэнэ ээ? Намайг сургах юм уу? гэж шүүхийн дарга уурлан асуулаа. 

	— За үгүй дээ! Яалаа гэж! Би амь зуухыг л хүссэн хүн, би ажилгүй сууж чадахгүй. Волокушин намайг хоёр сар чангааж байна. Ажлын хөлсний ядаж талыг нь өгдөг болоосой, золиг бол. 

	Шүүхийн дарга хамраараа утаа баагиулж, нүдээ хялалзуулан ууртай боловч намуухнаар:

	— Костин, чиний тухай би юм хум дуулсаан. Олиггүй л юм дуулдаж байна шүү гэлээ. 

	Костин ер далдирах янзгүй, харин ч дуугаа өндөр болгон

	— Аль юм ярихыг тэр гэдэг юм. Бид ч гэсэн бие биеийнхээ тухай өөдгүй юм бодоод ярихдаа, бүр муудуулж ярьдаг. Волокушиныг эхнэрээ үхтэл зодсон, Бунаковоос ч илүү дамын худалдаачин гээд л ярьж байна. 

	— Яалаа гэнэ ээ! гээд Бунаков гоморхон үг хавчуулж, Дроздова бүдүүн дуугаар, 

	— Василь Кириллычаас болж хамаг гацаагаараа уйлж байна гэв. 

	— Би ямар дамын худалдаачин байх вэ? гэж Бунаков гайхан асуутал, олны дундаас аяархан тэгэхдээ итгэл дүүрэн дуу гарсан нь, 

	— Та хоёр хоёулаа цадахыг мэддэггүй мангас гэв. 

	Шүүхийн дарга нэгэн зүйл дуугүйхэн бичээд:

	— Яковлёв! гэж дуудлаа. 

	Гришка тонгойн доош харснаа үүдний шатан дээр суулаа. Тэр тун эвгүй босоод даргад мэхийв. Тэр хоёр шивнэлдсэнээ дарга нь бичсэнээ уншсан нь:

	— «Миний тушаал гарахаас өмнө Евдовкин Костинг хошууны цагдаагийн нүүр дээр баривчил» За ийм байна. Үүдэнд цагдаа байна уу? Иконников хар даа. Костин байзнаарай. 

	Костин, шүүхийн даргын урдаас нуруугаараа буруу харан хүмүүст

	— Шүүх гэдэг энэ дээ! Харав уу? гэхэд

	— Э-э-хэ! хэмээн шүүхийн дарга дуун алдаад босож ташуураа далайв. Гэвч Костин үүд рүү түргэн алхаллаа. Иконников түүнийг гүйцэн очоод мөр дээр нь гараа тавив. 

	Гар нь хүнд байв уу гэмээр Костин далжисхийгээд зогсож

	— Юу гээ вэ? гэлээ. 

	— Битгий яар, морь гүйцэхгүй гээ юу гэж Иконников зөвлөн хэлэв. 

	Омголон морь хажууд нь цамнана. Шүүхийн дарга, тэр байдлыг хараад нягт цагаан шүдээ яралзуулан инээвхийлэв. 

	Дараа нь тэр Волокушинд хандаж ярьсан нь:

	— Эрхэм ээ, чиний тухай гурван гомдлын мэдүүлэг байна. Багш эмэгтэй Медведевагийн гомдол бол үүнээс хамгийн том нь. Энэ бол гомдол ч биш, танаас өөрийгөө хамгаалуулах гэсэн гуйлт байна лээ. Прокурорын газар гомдлоо гаргах гэж байгаа юм шиг байна лээ. 

	Волокушин, гэдсээ цүлхэг цүлхэг хийлгэн ханиагаад бичсэн юм уншиж байгаа юм шиг ярьсан нь:

	— Эрхэм дээдэс ээ, би сургуулийг ивээлдээ авч байдгийн хувьд хэлэх юм байна. Энэ багш хүүхэн, та бүхний мэдэх, багш Семеоний ариун сүмд заадаг үнэн номын сургаалд үл нийцэх юм хүүхдүүдэд зааж өгөөд байгаа юм. 

	— Мөрийтэй хөзөрддөг багш гэж шүүхийн дарга нэмж хэлээд хөгжилтэйеэ нүдээ ирмэв. 

	— Газар дэлхий, хий болоод галаас аяндаа бий болсон гэнэ. Түүнээс гадна бидний мэдэж байгаагаар, үл мэдэх нэг хүн эднийд хоноод байдаг болсон гэхэд нь

	— Өвгөн чи бас тэгмээр санагдаад байгаа юм уу? гэж шүүхийн дарга асуугаад, тэр даруй улаан нүүрээ ярвайлгаж нулимаад ширүүхэн дуугаар, — Ер нь эмэгтэй хүнийг үсдэж байгаад номоор хацар луу нь зодож болохгүй. Чи үүнд хариу хэлэх ёстой. Эрхэм ер нь... гэв. 

	Энэ зуур Иконников мориныхоо дэлээс барьсаар хүрч ирээд ширээн дээр дугтуйтай бичиг тавьж, 

	— Үүдэнд цагдаа байхгүй байна. Өөрөө авчирлаа. Мурзинаас ирсэн хүнээс захиа авсан юм гэв. 

	— Аа-н-ха, байхгүй байна гэнэ ээ? Сайн байна гээд баярлан байгаа шүүхийн дарга дугтуйг задлаад, — Сайн юу байх вэ, булай явдал. Яковлев оо, цагдаа яагаад байсангүй вэ?

	Гришка бөхийсхийн нэгэн юм жиг болгон хэлсэн боловч шүүхийн дарга захидлыг уншин гараараа ширвэв. Царай нь баяртай байна. Тэгээд захидлаа хармаандаа хийгээд, чанга бөгөөд яарангуйгаар

	— Яковлев аа, дуусгая! Шинэ мэдүүлэг мэдээ сэлтийг хийж учрыг гарган урьдын адилаар ирүүлж бай. За загасны тороо захирагчид явуулсан уу? Ийм байна. Иконников оо, тэргээ хөллө. Мурзино руу явъя гэв. 

	Тэр босон суниаж булчин шөрмөсөө суллав. Халуун наранд халсан тэр мөр лүүгээ, гар луугаа сониучхан харлаа. 

	— Үнэн алдарт шашинтнууд минь, өнөөдөр та нартай мар мур хийхээ ингээд дуусгая, золиг бол! Чухал ажил байна, гэтэл энд зууралдсаар байгаад ядарчихна, та нар ч дэмий ч улс аа даа. Та нар над руу хар даа, би ямар байна аан?

	Тэр цээжээ пад падхийтэл энд тэндгүй алгадлаа. 

	— Омголон эр гэж Дроздова санаа алдан аяархан хэлэв. 

	— Та нарын төлөө санаа тавьж, та нарын ажил явдлыг эмхэлж бай гэж төрийн эзэн надад даалгасан юм. Гэтэл та нарын явдал гэдэг чинь хэрэг алга аа. Та нөхдийн тавьж байгаа өргөдөл, гомдол гэдэг чинь даан ч дээ, дүүрчихсэн юм. 

	Тэр эмийг хар даа! Хэрэг болгож л ирсэн баймаар, тэгэхэд, насан туршаа унтаж үзээгүй юм шиг худаг түшээд унтаж байх юм. 

	Нөхөд өө, үхтлээ та нартай зууралдах ч амаргүй биз дээ. Гэсэн ч эрхэм эзнийхээ тушаалаар зүтгэнэ ээ! Хүлцэнгүй тэвчээртэй зүтгэнэ. Надаас жишээ авцгаа... Үнэн ярьж байгаа юм шиг байна уу?

	— Таны ивээл... үнэн. Энх тунх яваарай! Бидний ажил хэдийд яадаг бол доо? Хамгаалагч аа... гэж хэд хэдэн хүн яаруу боловч гунигтайгаар, шийдмэг бус атлаа баяртайгаар сандуухан дуун алдлаа. 

	Шүүхийн дарга малгайгаа өмсөж Гришка цувыг ханхар цээжинд нь өмсгөлөө. Шүүхийн дарга суман тэрэгнийхээ дээр Иконниковын ар талд сууж, мэхийн зогсож байгаа хүмүүс рүү толгой дохин хөдөллөө. Волокушин, Бунаков, Дроздова бас дөрвөн хүн Яковлев рүү очив. Баахан бичиг баримт сугавчилсан Яковлев үүдний шатан дээр зогсож байх бөгөөд хажуу тийшээ гэлжийсхийн архичин хүний улаан нүдээр тэдэн рүү дээрээс нь доош харж харж

	— За яав? Баахан чалчицгаав уу? Малууд... Бага чалчицгаа... гээд шийтгэх сэн гэв

	Яковлев контортоо орж, хүмүүс дуугүйхэн араас нь явцгаалаа. Гадаа ч өчнөөн олон хүн байлаа. Тэд хол байгаа гэр лүүгээ зүглэхээр уутаа мөрөндөө эгэлдрэглэнэ. 

	— Эднийгээ ч айхтар мухарлалаа шүү гэж модчин сэтгэл хөөрөнгүй хэлэв. 

	— Өндийх гэсэн бүхнийг мулт цохилоо. 

	— Атаархмаар ч алба аа даа. 

	— Нөгөөх авгайг сэрээх юм бил үү дээ... 

	— Үхсэн юм шиг л байх юм. 

	Модчин тамхи ороонгуутаа

	— Ийм омогтой эртэй маргаад яах вэ! Костинг айхавтар дөнгөв шив ээ?

	Нөгөө авгайг сэрээлээ. Тэр сэрээд эргэн тойрон харж байснаа

	— Сахиус минь би дахиад шийдгүй хоцров оо доо? Яагаад энэ вэ? Хэзээ шийдэж өгөх юм бэ? гэв. 

	Хүүхэд нь уйлагнана. Хүмүүс хашаанаас явцгаах боллоо. 

	— Мурзино захирагчийнх руу давхичихлаа. 

	— Авгай аргалдаг нэртэй эр дээ... 

	Соёо сахалтай, доод эрүүнийхээ сахлыг зассан, ээтгэр эрүүтэй атигар өвгөн худгийн дэргэдэх халгайг саваагаар цохин унагаж байгаад толгойгоо өлсхийгээд атаархсан дуугаар

	— Омогт ч балалайк хөгжмөөр тоглож байгаа юм шиг хуулиар наадаж байх шив ээ. 

	— Тэгж байхын тулд л ном сурсан хүн шиг байна аа гэж модчин тамхиныхаа утааг хөврүүлэн гаргангуутаа хэлээд

	— Нэмж хэлэхэд, гүн ухаан гэдгийг чинь дуртай зүгтээ эргүүлдэг шиг байна аа. Үнэнч нөхөд минь дараа баяртай. Тэгэхдээ энд биш шүү! гэлээ. 

	Ногооны хашаанаас хамуутай нохой гүйн гарч ирээд малын шинэхэн баас үнэрлээд орхив. Тэгээд толгойгоо шилгээснээ, худгийн хашлага руу гүйн очлоо.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 


1969 оны хэвлэл “М. ГОРЬКИЙ : ТҮҮВЭР ЗОХИОЛ II БОТЬ (найраглал, өгүүллэгүүд)” номын ГАРЧИГ

	 

	Зөвлөлүүдийн орноор (Ш. Цэрэнрагчаагийн орчуулга)

	Коновалов (С. Бадраагийн орчуулга)      

	Нэгэн бүсгүй (С. Бадраагийн орчуулга)      

	Миний замын хань (С. Бадраагийн орчуулга)

	Захидал (Ц. Шүгэрийн орчуулга) 

	Илүүдэл гачаадал хоёрын тухай (Ж. Чимидийн орчуулга)

	Омогтой эр (Ц. Шүгэрийн орчуулга) 

	Газрын мухарт (Г. Амарын орчуулга) 

	Нэгэн өгүүллэг (Г. Амарын орчуулга)

	 


1969 оны хэвлэлийн Хэвлэн нийтлэлийн мэдээлэл

	 

	М. Горький

	 

	ТҮҮВЭР ЗОХИОЛ - II БОТЬ

	(найраглал, өгүүллэгүүд)

	 

	УЛСЫН ХЭВЛЭЛИЙН ГАЗАР

	УЛААНБААТАР 

	1969 ОН

	 

	Орчуулгын редактор Д. Бадарч

	Зураач Г. Актив

	Уран сайхны редактор Д. Доржнамжим

	Техник редактор Ц. Өнөр

	Хянагч Д. Болд, Ц. Доржсүрэн

	 

	☆

	 

	Өрөлтөд 1968 оны 1-р сарын 25-нд. 

	Хэвлэлтэд 1969 оны 3-р сарын 25-нд

	 

	Цаасны хэмжээ 84X108 1/32. 

	х. х. 10 

	х. х. н. 16, 4 

	т. х. 16, 6 

	 

	Хэвлэсэн тоо 8000

	 

	х. г. № 260/68

	Зах № 446 

	 

	Үнэ 4 тө. 90 мөн. 

	 

	Улсын Хэвлэлийн Газар 

	Улаанбаатар, Их сургуулийн гудамж 1. 

	 

	☆

	Д. Сүхбаатарын нэрэмжит Хэвлэлийн Комбинат 

	Улаанбаатар. Сүхбаатарын талбай 2.

	
Заметки

		[←1]
	 Дундад зууны үеийн бишрэлийн ёсонд, энэ гүрвүүл галд шатдаггүй гэж биширдэг байсан учраас галын аюулыг амин сүнс гэж үздэг болжээ. (Орч.)




	[←2]
	 “Өршөөл үнэн хоёр л шүүхийн хуралд зонхилох ёстой” гэж II Александр хаан хэлсэн байжээ

